BUNGE LA TANZANIA

MAJADILIANO YA BUNGE

MKUTANO WA KUMI NA TATU

Kikao cha Nane – Tarehe 06 Novemba, 2008

(Mkutano Ulianza Saa Tatu Asubuhi)

D U A

Spika (Mhe. Samwel J. Sitta) Alisoma Dua

HATI ZILIZOWASILISHWA MEZANI

WAZIRI WA NCHI, OFISI YA WAZIRI MKUU – SERA, URATIBU NA BUNGE:-Taarifa ya Hali ya Dawa za Kulevya kwa Mwaka 2007. 

 MASWALI KWA WAZIRI MKUU

SPIKA: Waheshimiwa Wabunge, ninayo orodha ndefu sana lakini ni dhahiri hatuwezi kuwafikia wote kwa hiyo nitafanya mchanganyiko wa kawaida kwa kutumia vigezo mbalimbali vinavyotenda haki. Naanza na Mheshimiwa Haroub Masoud. 
MHE. HAROUB SAID MASOUD: Mheshimiwa Spika, awali ya yote nashukuru kupata nafasi hii ya kwanza kuuliza swali moja la papo kwa papo kwa Mheshimiwa Waziri Mkuu. 

Kwa kuwa Tanzania ni nchi yenye neema kubwa, inapata mvua za kutosha, ina mito, ina maziwa, ina ardhi kubwa na nzuri kabisa lakini hadi hivi sasa tunavyozungumza kwamba hali ya kilimo cha Tanzania iko duni sana ukilinganisha na nchi za Uarabuni ambazo zina majangwa wanapata mvua miaka miwili au mitatu mara moja lakini vipando vyake ni vingi sana, vizuri na wanasafirisha nje ukilinganisha vilevile na nchi ya Misri ambayo kuna Kamati moja hapa ilipelekwa wakati wa Mheshimiwa Lowassa akiwa Waziri ikajionea yenyewe hali ya Misri wanavyolima vipando mbalimbali kwenye mchanga mtupu. Je, Waziri Mkuu atakubaliana na mimi kwamba ni vyema kama hatuna uwezo huo tukawapeleka watu wetu nchi hizo wakajionea na wakasoma ili watuletee maendeleo katika nchi yetu?

WAZIRI MKUU: Mheshimiwa Spika, naomba nikubaliane na Mheshimiwa Haroub kwamba nchi yetu ina neema kubwa sana kwa maana ya ardhi nzuri na mara nyingi nimekuwa nikisema hapa. Wataalam wanatuambia tuna hekta zaidi ya milioni 44 nzuri lakini ni asilimia ndogo sana kama kumi tu ndiyo inayotumika. Irrigation nayo hali kadhalika tuna hekta karibu milioni 30 lakini ni hekta laki tatu ndizo zinazolimwa. Kwa hiyo ni kweli kabisa anachokisema Mheshimiwa Mbunge. Lakini Waswahili walisema penye miti mingi hakuna wajenzi. 

Lakini nataka niseme kwamba kama taifa tumepita katika hatua mbalimbali katika kujaribu kutafuta mbinu mbalimbali za kufanya taifa letu lisonge mbele lakini kila wakati kunakuwa na wakati ambayo ni unique kwa wakati huo. Awamu hii ya nne kitu ambacho tumedhamiria kukifanya kwa dhati kabisa ni kukuza sekta ya kilimo na kwa hili naomba niliseme wala huhitaji kwenda huko Uarabuni kwa sababu huna utakachojifunza. Utakwenda jangwani, utashangaa na kubung’aabung’aa pale. Mimi nadhani sisi tujikite kwenye hali halisi iliyopo sasa. Ndiyo maana niliamua kwa makusudi kabisa nikawa na kongamano la siku tatu na mikoa sita ambayo naamini inaweza ikatupeleka mbali sana. Kigoma, Rukwa, Ruvuma, Mbeya, Iringa na Morogoro na tumekubaliana kwamba ni lazima tusukume kilimo kwa kila hali na ndiyo maana maelezo niliyoyatoa kwamba tuondokane na kilimo cha jembe la mkono twende kwenye kilimo ambacho kina tija. Sasa upo msukumo mkubwa sana kwa maana ya matumizi ya matrekta madogo lakini vilevile matrekta makubwa pamoja na kilimo cha umwagiliaji maji. Nataka nimhakikishie Mheshimiwa Haroub kwamba mwaka unaofuata nadhani utaona zitakuwepo dalili za kuongezeka kwa uzalishaji wa chakula hili na hakika lakini kubwa zaidi hata mfumo wenyewe wa kuendeleza sekta ya kilimo utaona nao tutakuwa tumeubadili sana kwa maana ya matumizi ambayo ni bora zaidi. 
MHE. MAGDALENA SAKAYA: Mheshimiwa Spika, nakushukuru kunipa nafasi niweze kumuuliza Mheshimiwa Waziri Mkuu swali. Kwa kuwa hivi karibuni taifa letu limekumbwa na tatizo kubwa la kuvuja kwa mitihani ya darasa la saba na mbaya kuliko yote ni Baraza la Mitihani la Taifa yaani NECTA kuchapisha vyetu feki na kuvisambaza mashuleni Serikali inasemaje kuhusiana na hali hii ambayo ni hatari kwa taifa letu?

 WAZIRI MKUU: Mheshimiwa Spika, naomba nimjibu Mheshimiwa dada yangu swali lake zuri sana. Kwanza ni aibu, unajua kwa taifa kukaa mnaulizana maswali juu ya uvujaji wa mitihani si jambo zuri hata kidogo ni aibu sana. Lakini kwa sababu mambo yanatokea inabidi tuseme na naomba niseme kwamba katika mitihani hii ambayo imetuletea matatizo yapo mambo mawili ambayo yamejitokeza pale. Moja ni kweli kwamba upo mtihani wa hesabu ambao ulivuja lakini uligundulika siku moja au mbili kabla ya siku yenyewe na ndiyo maana hatua zikachukuliwa za kufanya mtihani ule uchelewe kidogo zaidi ili kufanya marekebisho yanayohitajika na kuutoa tena. Lakini kwa maana ya masomo mengine ya historia, civics, geography na masono mengine ni wajanja tu waliona watumie mwanya huo wakaanza kuchapisha makaratasi wakaanza kuyauza tena kwa fedha nyingi kwa madai kwamba ni mitihani itakayofanyika. Sasa ni aibu kwa mzazi ambaye unataka utumie fursa ya namna hiyo kumwezesha mwanao kufaulu mtihani kwa kutumia njia kama hii ya kununua mitihani ambayo inauzwa kinyemela ni aibu sana. Kwa hiyo mimi rai yangu kwa Watanzania ni hii:- 
Kwanza sisi wenyewe kama wazazi tuone kwamba uchafu wa namna hiyo haufai, tusiukubali na tuwe watu wa kwanza kutoa taarifa tunapoona jambo kama hilo limetokea. Lakini kwa upande wa pili tumekubaliana na Waziri wa Elimu na Mafunzo ni lazima kwa kweli chombo chetu cha Baraza la Mitihani nacho tukiangalie kwa macho makali zaidi. Tutachukua hatua zozote zinazostahili ili kuboresha utendaji lakini vilevile kuboresha mbinu za kutunga mitihani. Sasa inawezekana katika hatua hizo na vyeti wanavyotoa pengine vinaweza vikawa ni feki; kwa hiyo tatizo lipo hapo kwenye chombo chetu na tutajitahidi kuhakikisha kwamba jambo hili sasa linasimamiwa vizuri kwa lengo la kuhakikisha kwamba Taifa haliingii tena kwenye mijadala ya aibu kama hiyo. 

MHE. DK. RAPHAEL M. CHEGENI: Mheshimiwa Spika, ahsante sana. Napenda kumuuliza Mheshimiwa Waziri Mkuu kama ifuatavyo:-

Kwa kuwa Shirika la Ndege la Tanzania ni Shirika ambalo linabeba Bendera ya Taifa na linasaidia sana kutangaza utalii wa nchi hii. Lakini Shirika hili sasa hivi ni hoi bin taaban. Je, Serikali ina mpango gani mahususi wa kuliokoa Shirika hili ikiwa ni pamoja na kuangalia upya Menejimenti ya Shirika hili kwa sababu hali ya ATCL sasa hivi ni mbaya sana?

WAZIRI MKUU: Mheshimiwa Spika, naomba nitoe maelezo ya swali la Mheshimiwa Chegeni. Kwanza tukubali kwamba ATCL haipo katika hali nzuri, huduma zake zinashuka na kwa kweli ni mfululizo wa matatizo ya Kampuni hii na ndiyo maana Serikali ikachukua hatua wakati ule ya kuamua kwa kweli kuvunja mkataba tulionao na Kampuni ya Ndege ya South Africa kwa matarajio kwamba sasa Serikali ichukue jukumu la kuimarisha chombo hiki upya. Ninachoweza kusema tu kwamba Serikali ilishafanya maamuzi ya msingi kuhusiana na kampuni hii na tumefanya mazungumzo na Serikali ya China kupitia kampuni yake ambapo tupo katika hatua za mwisho kutiliana Memorandum of Understanding na baadaye mikataba ya namna ya kuimarisha kampuni hii ya ATCL. Nimwombe tu Mheshimiwa najua ana uchungu na sisi wote tuna uchungu lakini naomba uvumilie kidogo tufikie mwisho wa zoezi hili baada ya pale naamini ATCL itaibuka tena vizuri.
MHE. DK. RAPHAEL M. CHEGENI: Mheshimiwa Spika, nashukuru sana kwa majibu mazuri ya Mheshimiwa Waziri Mkuu. Lakini suala la kwamba tunafanya kazi, tunaendelea kulitatua ni suala la muda mrefu sasa hivi. Sasa sielewi kwa kweli ikiwa Watanzania sisi tunapanda ATC kwa wasiwasi mkubwa sana. Kuna wakati haina mafuta inafuta safari zake; kwa nini sasa Serikali isiwezeshe kulipatia fedha walau iweze kufanya operation zake. Maana yake sasa hivi hata mafuta ya kuendeshea hayapo?

WAZIRI MKUU: Mheshimiwa Spika, ni hatua za dharura anazozungumza Mheshimiwa Chegeni. Tumejitahidi sana lakini kwa matatizo yaliyoikumba ATCL tunahitaji pengine kulitazama jambo hili kwa upana zaidi. Tulijitahidi hatua za mwanzoni mimi mwenyewe nilisimamia kikao tukakaa tukatazama matatizo yake. Walikuwa na matatizo makubwa sana ya malimbikizo ya madeni kutoka Afrika Kusini ya mafuta tukajitahidi tukayalipa kwa matarajio kwamba inaweza sasa ikaibuka kuanza kufanya kazi yake. Lakini si rahisi kwa sababu matatizo ni mengi mno ndani yake ndiyo maana tunajaribu kulitazama kwa upana zaidi tuweze kuja na mpango ambao utafufua kampuni kwa namna ambayo ni endelevu zaidi badala ya kushughulikia matatizo ya muda mfupi. 

MHE. ALOYCE B. KIMARO: Mheshimiwa Spika, nashukuru kwa kunipa nafasi ya kumuuliza Mheshimiwa Waziri Mkuu swali. Mheshimiwa Waziri Mkuu kwanza niipongeze Serikali yako nikiwa na maana Serikali ya Awamu ya Nne kwa kutoa kipaumbele kwa elimu kwa kuanzisha shule nyingi za msingi, sekondari na vyuo vikuu. Tatizo ni vitabu hasa vitabu vya kiada. Shule za msingi wanafunzi wanatumia kitabu kimoja kwa wanafunzi kumi; lakini vitabu kwenye makampuni vipo. Sasa unaonaje ukianzisha utaratibu wa Wizara ya Elimu kununua hivyo vitabu na kusambaza mikoani badala ya utaratibu wa sasa?

WAZIRI MKUU: Mheshimiwa Spika, analolieleza Mheshimiwa Kimaro kwa upande mmoja ni kweli lakini nadhani ni lazima tukubali kwamba hali ya upatikanaji wa vitabu kwa maana ya uwiano wa kitabu kwa mwanafunzi sivyo ilivyokuwa miaka kadhaa iliyopita. Tumejitahidi sana kupunguza ile tofuati lakini pamoja na kupunguza tofauti hiyo bado ni kweli tunakubali hatujafikia uwiano wa moja kwa moja kwamba mwanafunzi ana kitabu kimoja na hiyo ndiyo ingetakiwa kuwa lengo kubwa. Sasa tatizo liko wapi? Tatizo kwa upande mmoja ni la kifedha, lakini kwa upande mwingine ni taratibu zetu sisi wenyewe. Analolisema Mheshimiwa Kimaro ni kweli kabisa, ukienda kwa uchapishaji wa vitabu, vitabu vipo vingi sana. Lakini fedha hizi zinatoka Wizarani kwenda kwenye Halmashauri zetu. Halmashauri zetu ndizo zinazotoa kandarasi za kununua vitabu na hapo ndipo kwenye tatizo. Kwa sababu wakandarasi wengine si waaminifu kwa hiyo wakati mwingine wanaiingiza Serikali katika matatizo ambayo si ya lazima sana. Ukiondoa hilo, bado hata ubora wa vitabu wenyewe nao unatia shaka sana. Vitabu ambavyo vimethibitishwa vipo lakini wakandarasi hawa mara nyingi wanakwenda kununua vitabu vingine vya mitaani ambavyo vimetengenezwa katika hali duni sana na ndiyo maana unakuta vitabu badala ya kukaa kwa muda mrefu vinachakaa katika muda mfupi sana. Kwa hiyo tumekubaliana na Wizara ya Elimu na Mafunzo kwamba tutafute utaratibu ambao utatuwezesha kuwa na uhakika. Kwanza, upatikanaji wa vitabu vyenye ubora unaotakiwa lakini pili usimamizi mzuri ili vitabu vingi zaidi viweze kupatikana hata kwa fedha tuliyonayo sasa. Kwa hiyo nadhani tukikamilisha zoezi hilo inawezekana tukaongeza ubora wa huduma inayotolewa sasa kuliko ilivyo hivi sasa.

MHE. ZULEIKHA YUNUS HAJI: Mheshimiwa Spika, ahsante sana. Swali langu kwa Mheshimiwa Waziri Mkuu ni kuhusu huu Muswada wa Sheria pia na kuridhia Mkataba wa Haki za Watu wenye Ulemavu Duniani. Nimetumwa na jamii ya watu wenye ulemavu. Tumekuwa tukishiriki kwenye mikutano kwa kweli ...lakini wanasikitika sana. Katika Mkutano wa Bunge uliopita tuliahidiwa kwamba kwenye Mkutano huu Sheria na Muswada utaletwa kwa hiyo suala langu ni hilo naomba Waziri Mkuu awatangazie watu wenye ulemavu wenyewe wamsikie. 

 WAZIRI MKUU: Mheshimiwa Spika, naomba tu nimuahidi dada yangu Zuleikha kwamba tutajitahidi sana Bunge lijalo tulete Azimio lile tuweze kuridhia na tutaona uwezekano vilevile wa Sheria hiyo kupitishwa. Nakushukuru sana kwa kutukumbusha. 
MHE. JAMES D. LEMBELI: Mheshimiwa Spika, nakushukuru. Mheshimiwa Waziri Mkuu kero kubwa ya wananchi wa mji wa Kahama na nina hakika na wananchi wa Mji wa Shinyanga kwa muda mrefu imekuwa ni maji. Mradi wa Maji kutoka Ziwa Victoria hadi Mji wa Kahama na Shinyanga ulioanza takriban miaka minne iliyopita ulitazamiwa kukamilika mwishoni mwa mwaka uliopita. Taarifa za Serikali zinasema maji tayari yameshafika Kahama na Shinyanga. Je, Serikali inawaambia nini wananchi wa miji hiyo na mradi huu utazinduliwa lini na maji yataanza kutiririka lini katika Miji ya Shinyanga na Kahama?

WAZIRI MKUU: Mheshimiwa Spika, naomba nitoe maelezo mafupi kwa ndugu yangu Mheshimiwa Lembeli. Kwanza ni jambo jema wenzetu wa Mkoa wa Shinyanga na hasa maeneo haya ambayo mtapata bahati ya maji. Kwanza tuishukuru Serikali kwa mpango wake huo mzuri na mkubwa sana ambao tunaamini baada ya kuzinduliwa utatoa faraja kubwa sana kwa Watanzania. Kweli mradi ule umekamilika lakini bado kuna masuala kidogo ya kiufundi yanayokamilishwa kabla ya utaratibu wa uzinduzi haujakamlika. Lakini tunajitahidi tuweze kuifanya kazi hiyo mapema iwezekanavyo na sisi tunatambua adha iliyopo kwa wananchi lakini tunataka tuwahakikishie kwamba ahadi yetu ya kuhakikisha mradi ule unaanza kufanya kazi haraka iwezekanavyo ipo pale pale. 
MHE. HAJI JUMA SEREWEJI: Mheshimiwa Spika, ahsante sana kwa kuniruhusu kuuliza swali. Kwa kuwa Mheshimiwa Rais wa Jamhuri ya Muungano wa Tanzania katika Kikao cha Kumi Mbili alilihutubia Bunge hili Tukufu na kueleza kuwa fedha za EPA zitaelekezwa kwenye sekta ya kilimo kwa pembejeo pamoja na wakulima kukopeshwa fedha hizo. Je, kwa upande wa Zanzibar wakulima watafaidika na fedha hizi? Hapo sasa (Kicheko)

WAZIRI MKUU: Mheshimiwa Spika, nilitamani nimueleze Mheshimiwa Haji kwamba kama kulikuwepo na wafanyabiashara kutoka visiwa vya Zanzibar ambao walihusika na zoezi hili jibu lilikuwa ni rahisi sana kwamba fedha ile iliyokuwa imetokana na wafanyabiashara hao tungesema hiyo moja kwa moja iende upande huo. Lakini sina maelezo mazuri kwa hiyo; nirudi kwenye swali lake. Utakumbuka tulipokuwa Ngurdoto suala la kuendeleza sekta ya kilimo lilijitokeza vilevile si hasa kwa maana ya fedha za EPA lakini kwa maana ya Serikali ya Jamhuri ya Muungano wa Tanzania kuangalia ni namna gani Mpango wa Kuendeleza Sekta ya Kilimo utakavyowekwa katika mpango mkuu wa Serikali ya Mapinduzi Zanzibar. Kwa hiyo swali lako nalijibu kwa upana wake tu kwamba eneo hilo linafanyiwa kazi. Kama ni fedha za EPA au kama itatoka kwenye Serikali yetu pengine si la msingi sana kikubwa ni kwamba sekta hiyo kwa upande wa Serikali ya Mapinduzi Zanzibar na yenyewe tuiendeleze kama ilivyo kwa upande wa Tanzania Bara. 


MHE. HALIMA MAMUYA: Mheshimiwa Spika, nakushukuru kwa kunipa nafasi hii ya kuuliza swali. Mheshimiwa Waziri Mkuu utakubaliana na mimi kwamba usafriri wa Reli ni usafiri ambao Watanzania wengi na hasa wale wa vijijini ambako barabara hazifiki makwao unawasaidia na ndiyo usafiri muhimu kuliko aina zozote za usafiri kama barabara wala ndege. Lakini wafanyakazi ni kiungo muhimu sana katika utendaji wa kazi ya kutoa huduma katika sehemu hii ya reli. Napenda kukuuliza kwamba unafahamu kwamba hadi leo wafanyakazi wa reli hawajalipwa mishahara yao na leo ni tarehe sita ya mwezi wa kumi na moja na wafanyakazi hawa hawajapata mishahara yao?

 Lakini la pili Mheshimiwa Waziri Mkuu unaweza kutueleza nini kuhusiana na ahadi ya Kampuni ya RITES kwamba wataongeza mishahara hiyo badala ya Serikali kuendelea kuiongeza?

WAZIRI MKUU: Mheshimiwa Spika, mimi najua dada yangu anafahamu kwamba nalielewa suala la TRL. Mimi ndiyo nilikuwa mtu wa kwanza kuokoa jahazi wakati mambo yalipokuwa yameharibika sana na tangu wakati huo tumeendelea kulifuatilia jambo hili mpaka jana nilikuwa nahangaika na TRL. Ninachoweza kumwambia Mheshimiwa Halima ni kwamba nafahamu kumekuwa na tatizo hilo; ahadi tuliyoitoa na tukaitekeleza kama Serikali ilimalizika mwezi wa nane na baada ya hapo tukatarajia kampuni hiyo ingeweza ikateleza jukumu lake ipasavyo lakini bado kutokana na sababu mbalimbali haijaweza kufanya hivyo. Nikuahidi kwamba Serikali imelichukua tena suala hilo tunalifanyia kazi na tuna hakika wafanyakazi wa TRL hawatakosa mishahara hata kidogo. Lakini kwa kweli changamoto kubwa kwa Serikali sasa ni kuona tutaendelea na bandika bandika namna hii ya viraka mpaka lini? Ni lazima ifike mahali kampuni hii iweze kutekeleza majukumu yake inavyotakiwa. Kwa sasa hakuna tatizo na tutajaribu kuona kama hiyo nyongeza unayoisema kama tunaweza kuimarisha kama unavyotaka. 

MHE. DK. WILBROD P. SLAA: Mheshimiwa Spika, nakushukuru kwa kunipa nafasi nimuulize Waziri Mkuu. Mheshimiwa Waziri Mkuu tarehe 10 Septemba, 2008 kwenye Gazeti la Nipashe la siku ya Jumatano Mheshimiwa Waziri wa Elimu Profesa Maghembe alinukuliwa akieleza kwamba wazabuni wote wa shule za sekondari wamelipwa. Taarifa nilionayo ni kwamba wazabuni wengi katika sekondari nyingi katika nchi yetu, mathalan Karatu High School, sekondari zote za Kilimanjaro, Mbeya wazabuni hawajalipwa. Je, Serikali inatoa kauli gani ili hawa watoto wetu ambao wanalishwa na wazabuni wasiathirike kwa sababu mwanafunzi kukosa chakula kutamuathiri pia kwenye akili na pia kwenye masomo yake. Lakini vilevile wazabuni hao wanaathirika kwenye biashara zao na Waziri ametoa tamko kwamba wamelipwa jambo linaloashiria kwamba labda utafiti wa kina haujafanyika. Serikali inatoa kauli gani katika suala hili ambalo sasa hivi linakuwa na utata?

WAZIRI MKUU: Mheshimiwa Spika, ukiwa unadaiwa na watu 800 ukajitahidi ukalipa watu 400 bado hujatatua tatizo na ndivyo ilivyotokea kwa wakandarasi wanaolisha vyakula kwa watoto wetu. Tulijitahidi sana kama Serikali lakini uwezo tulionao wakati huo na kwa sababu suala la uhakiki lilikuwa bado linaendelea tuliweza kulipa wale ambao tulikuwa tumeridhika kwamba wanastahili sehemu kubwa ikabaki bila kukamilika na ndiyo tunayoikamilisha sasa. Lakini vilevile wakati tunalihangaikia hili, wapo wengine tena tuliendelea kulimbikiza madeni yao na ndiyo changamoto ya pili ambayo sasa inatukabili katika zoezi hili. Ninachoweza kuomba tu na hasa wakandarasi hawa kama unavyosema; tusiwaadhibu watoto hawa katika mazingira ambayo si lazima sana. Mimi; kama kiongozi wa shughuli za Serikali, naomba watuamini tunajitahidi sana kuhakikisha kwamba deni hilo lililobaki linalipwa na tunataka tujaribu kuwahuisha kwa kadri itakavyowezekana ili tuweze kwenda sasa bila mtiririko mkubwa wa madeni ya siku za nyuma. 

MHE. DK. WILBROD P. SLAA: Mheshimiwa Spika, namshukuru sana Mheshimiwa Waziri Mkuu; ninamwomba aliingilie kwa namna ya pekee kwa sababu hofu yetu ni kwamba madeni haya yanayosemwa ni makubwa na nitoe mfano tu ili Bunge lako liweze kuelewa uzito wa tatizo. Unapozungumzia kwa mfano shule ya Weruweru wazabuni wanadai milioni 80, shule ya Ashira wanadai milioni 160, shule ya Umbwe wanadai milioni 200 ningeweza kuorodhesha nyingi tu ambazo nimeweza kukusanya. Tatizo hili ni zito na waliolalamika wanaeleza kwamba sasa wanaambiwa na wao wajitahidi hivyo hivyo kuminyaminya wapeleke chakula hata kidogo na watoto kiwango cha chakula kinapunguzwa. Athari hii ni kubwa na naomba Mheshimiwa Waziri yeye binafsi aliingilie kwa sababu Taifa likiathiriwa kwenye elimu ndiyo limeangamia.
WAZIRI MKUU: Mheshimiwa Spika, naomba tu nirudie nilichosema kwa Mheshimiwa Slaa, tunalifanyia kazi kwa kadri tunavyoweza. Ni jambo moja la hovyo na Mheshimiwa Profesa alikuwa ananiambia kwamba tunalo tishio la mgomo kwa wakandarasi, sikulala usingizi kwa sababu najua wakigoma itakuwa ni mbaya sana kwa watoto wetu maana shule ni nyingi sana na ndiyo maana nimewasihi sana nikasema hebu wafanye subira kidogo wacha tuone kwa sababu sasa Bunge limemalizika, tutakuwa na muda wa kutosha wa kulisimamia ili tuweze kutoa kauli ndani ya muda mfupi ujao kwamba sasa Serikali imelifikisha tamati na wakandarasi tuweze kuwalipa na tutajitahidi kulifuatilia kwa karibu sana. 

MHE. JOHN P. LWANJI: Mheshimiwa Spika, ahsante sana. Mheshimiwa Waziri Mkuu tulizoea kusikia habari za tuzo kama Nobel. Lakini kuanzia mwaka jana na mwaka huu tumeshuhudia tuzo moja nono sana inayotolewa na mfanyabiashara wa mtandao wa kampuni ya ZAIN, Bwana Mo Ibrahim. Sasa kutoa tuzo kwa Marais wastaafu waliojaribu ku-promote utawala bora. Sasa mimi napenda swali langu lijikite kwenye hiyo tuzo yenyewe ambayo ni dola za Marekani milioni tano za mkupuo halafu dola za Marekani laki mbili kila mwaka. 
Mheshimiwa Waziri Mkuu, swali langu ni hili; hivi Viongozi wa Afrika kwa nini wasimshauri huyu mtu kwamba tuzo za kwanza ziende kwa Serikali ya nchi hiyo ambayo huyo Rais ameshinda, halafu tuzo ya pili basi apewe yeye? 

WAZIRI MKUU: Mheshimiwa Spika, mimi nafikiri njia rahisi niseme tu, nimepokea ushauri wako, tutaufanyia kazi maana siwezi nikaendelea zaidi ya hapo. Asante sana. 


MHE. AHMED A. SALUM: Mheshimiwa Spika, nakushukuru kwa kunipa nafasi ya kuuliza swali kwa Mheshimiwa Waziri Mkuu. Jeshi la Sungusungu linafanya kazi vizuri sana katika nchi yetu ya Tanzania na Serikali inawatambua kwa kazi wanayoifanya kuleta amani katika maeneo yote ya nchi yetu ya Tanzania. Lakini, Jeshi la Sungusungu linapokuwa linafanya kazi, wanatambulika vizuri. Wanapokuwa wanakamatwa wale watuhumiwa kwenda kwenye vyombo vingine vya sheria, suala hili linageuka na Sungusungu wanapata adhabu kubwa kweli kweli. (Makofi)
Mheshimiwa Waziri Mkuu, kwa nini sasa Serikali isifikirie kuleta Muswada ili tuipitishe sheria rasmi, iweze kuwatambua, kutenga na kuweka maeneo yao ya utendaji wa kazi wakishirikiana na Serikali za Vijiji, Kata na Wilaya ili sasa waweze kufanya kazi bila utata wowote? (Makofi)

WAZIRI MKUU: Mheshimiwa Spika, naomba nijibu swali la Mheshimiwa Ali kama ifuatavyo:- Ni kweli kabisa kwamba Sungusungu ambao ni walinzi wa jadi wanafanya kazi nzuri sana na mimi ni shahidi kwa sababu na Rukwa wapo. Lakini tatizo letu kubwa na chombo hiki imekuwa ni namna wanavyotekeleza wajibu wao. Ni Jeshi la Jadi, kwa hiyo wanaendesha mambo yao kijadi na mara zote utakuta taratibu zao ni zile ambazo wakati mwingine hazizingatii mipaka ya kisheria ambayo inatakiwa kufuatwa na ndio maana mara zote imeonekana kama vile kuna mgongano kati ya chombo hiki cha jadi na sheria za nchi au vyombo vingine vya kisheria. Kwa hiyo, sasa hivi tunachojaribu kufanya chini ya mpango huu mpya wa Polisi Shirikishi au Ulinzi Shirikishi ni kuvikusanya vyombo vya aina hiyo kuwa ni sehemu ya mfumo wa mpango huo ili viweze kuwezeshwa kupewa mafunzo ya namna ya kutimiza majukumu yao ili kuepusha hii mikwaruzano ambayo inajitokeza mara kwa mara. Lakini, bado rai yake ni nzuri kwamba pengine mkiishamaliza zoezi la namna hiyo, mmefika mahali mmeridhika na kazi zao na utendaji wao, iko haja ya kutafuta mfumo wa kisheria pengine wa kutambua baadhi ya majukumu yao na kuwepo kwao ili waweze kuwa ni watu ambao tunaweza tukawaongoza kwa taratibu za kisheria. Kwa hiyo, mimi nafikiri wazo lake ni zuri, tutakuwa nalo katika shughuli nzima ya Ulinzi Shirikishi. Naamini kuna siku tutafika mahali tutatekeleza azma yake ya kutaka pengine tuwe na sheria inayovitambua vyombo hivi mahsusi. Nakushukuru sana. 


SPIKA: Waheshimiwa Wabunge, muda wa maswali kwa Mheshimiwa Waziri Mkuu umeisha. Kwa niaba yenu, napemda kumshukuru sana Mheshimiwa Waziri Mkuu kwa jinsi anavyojibu maswali kwa uwazi bila kuficha ficha kitu, na pale jambo ambalo linakuwa halijaiva, anatuarifu kwamba atalifanyia kazi. Hili ni jambo zuri sana. 

